Vendim nr. 39, datë 10.04.2009

Kolegji i Gjykatës Kushtetuese të Republikës së Shqipërisë, i përbërë nga:


Fehmi Abdiu,


Anëtar i Gjykatës Kushtetuese


Xhezair Zaganjori,

Anëtar i        “            “


Sokol Berberi
,

Anëtar i        “            “

në datën 10.04.2009, mori në shqyrtim paraprak kërkesën me nr.39 Akti, që i përket:

K Ë R K U E S: 
FORUMI I AVOKATËVE PËR DREJTËSI
O B J E K T I: 
Shpallja si i papajtueshëm me Kushtetutën i ligjit nr.10034, datë 22.12.2008 “Për pastërtinë e figurës së funksionarëve të lartë të administratës publike dhe të të zgjedhurve”.
Kolegji i Gjyqtarëve të Gjykatës Kushtetuese (Kolegji), pasi shqyrtoi kërkesën, dokumentet shoqëruese dhe bisedoi çështjen në tërësi,
V Ë R E N:
Kërkuesi pretendon se ligji nr.10034, datë 22.12.2008, shkel nenet 4, 5, 6, 17, 18, 29, 65, 81, 116, 121-123, 125-130, 135-149 të Kushtetutës. Në mënyrë të përmbledhur, kërkuesi parashtron se ligji, objekt i kërkesës, cenon parimet kushtetuese të ndarjes së pushteteve, të drejtën e prezumimit të pafajësisë, të drejtën e mosgjykimit kolektiv, të drejtën për t’u zgjedhur, të drejtën për të mos u dënuar dy e më shumë herë për të njëjtën vepër, të drejtën për punë, të drejtën për mbrojtjen e nderit dhe dinjitetit njerëzor.

Gjykata Kushtetuese është shprehur, se në kuptim të rregullimit të parashikuar nga nenet 131, shkronja “a” dhe 134, pika 2, shkronja “f” të Kushtetutës, për gjykime të kontrollit të kushtetutshmërisë së normës, subjektet që parashikohen në këtë dispozitë kanë detyrimin për të provuar lidhjen e domosdoshme që duhet të ekzistojë ndërmjet veprimtarisë ligjore që ato kryejnë dhe pretendimit për shkelje kushtetuese në çështjen e ngritur. Shoqatat (organizatat e tjera) janë parashikuar në nenin 134, pika 1, shkronja “f” të Kushtetutës, ndër subjektet që ushtrojnë në mënyrë të kushtëzuar të drejtën për t’iu drejtuar Gjykatës, duke pasur legjitimitet kushtetues vetëm për çështjet që lidhen me interesat e tyre (Shih  vendimet e Gjykatës Kushtetuese nr.35, datë 10.10.2007 dhe nr.17, datë 25.07.2008). Për të vlerësuar legjitimimin e subjektit, të cilit i kërkohet të justifikojë interesin e tij në lidhje me çështjen, Gjykata fillimisht përcakton të drejtën kushtetuese të subjektit, që pretendohet se i është cenuar për shkak të antikushtetutshmërisë së normës konkrete të kundërshtuar para saj. Subjektet e parashikuara në nenin 134, pika 2 të Kushtetutës legjitimohen të kërkojnë antikushtetutshmërinë e normës juridike në qoftë se vetë norma ka cenuar ndonjë të drejtë a liri kushtetuese nga ato që subjekti legjitimohet t’i mbrojë para Gjykatës Kushtetuese. 
Në çështjen në shqyrtim, Kolegji vëren se kërkuesi ka si mision “... mbrojtjen dhe përfaqësimin e të drejtave dhe interesave të avokatëve brenda dhe jashtë procesit gjyqësor, në marrëdhëniet me institucionet e ndryshme të shtetit, të sistemit të drejtësisë, me administratën publike si dhe me vetë qytetarët”. Kërkuesi nuk ka parashtruar para Gjykatës Kushtetuese argumente bindëse lidhur me cenimin e të drejtave dhe interesave të avokatëve nga ligji i kundërshtuar, objekt i kërkesës.  Kolegji nuk konstaton një interes aktual e konkret, i cili të ketë lidhje të drejtpërdrejtë me pretendimet e ngritura prej tij. Duke qenë se nuk argumentohet lidhja e kërkuar ndërmjet veprimtarisë që kërkuesi kryen dhe çështjes kushtetuese të pretenduar prej tij, Kolegji çmon se kërkuesi nuk legjitimohet për të vënë në lëvizje Gjykatën Kushtetuese lidhur me pretendimet e paraqitura në objektin e kërkesës.  

PËR KËTO ARSYE;

Kolegji i Gjykatës Kushtetuese të Republikës së Shqipërisë, në bazë të nenit 131/f të Kushtetutës së Republikës së Shqipërisë dhe nenit 31 të ligjit nr.8577, dt. 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”,

V E N D O S I:
Moskalimin e çështjes për shqyrtim në seancë plenare.

